
Abstract: This article examines the 

ecological system as a way to develop a "green" 

economy. The importance of ecotourism in the 

protection of the environment and the rational use 

of natural resources, the issues of effective use of 

ecotourism potential of the regions in the 

formation of a "green" economy are analyzed. 

There are also suggestions and conclusions on the 

development of the industry. 

Annotatsiya: Ushbu maqolada ekologik 

tuzim “yashil” iqtisodiyotni rivojlantirishning 

yoʻnalishi sifatida tadqiq etilgan. Atrof-muhitni 

muhofaza qilish va tabiiy resurslardan oqilona 

foydalanishda ekoturizmning ahamiyati, “yashil” 

iqtisodiyotni shakllantirishda hududlarning 

ekoturistik imkoniyatlaridan samarali 

foydalanish masalalari tahlil etilgan. 

Shuningdek, sohani rivojlantirish boʻyicha taklif 

va xulosalar keltirilgan. 

Аннотация: В данной статье 

рассматривается экологическая система как 

способ развития «зеленой» экономики. 

Анализируются значение экотуризма в 

охране окружающей среды и рациональном 

использовании природных ресурсов, вопросы 

эффективного использования 

экотуристического потенциала регионов в 

формировании «зеленой» экономики. Также 

есть предложения и выводы по развитию 

отрасли. 

KIRISH 

Hozirgi kunda iqlim oʼzgarishi va u bilan bogʼliq ekologik muammolar mahalliy, mintaqaviy 

va global miqyosda namoyon boʼlib, insoniyat oldiga kechiktirib boʼlmaydigan vazifalarni 

qoʼymoqda. Shulardan eng muhimi iqtisodiyotda ekologik talablarni joriy etish, yaʼni “yashil” 

iqtisodiyotga oʼtish hisoblanadi. 

ASOSIY QISM 

“Yashil” iqtisodiyot – bu ekologik xavf-xatarlarni kamaytirish, tabiiy resurslardan samarali 

foydalanish va atrof-muhitga zarar yetkazmasdan barqaror rivojlanishga qaratilgan iqtisodiyotdir. 

Bir soʼz bilan “yashil” iqtisodiyotni kelajak iqtisodiyoti deb ham atash mumkin. 

“Yashil” iqtisodiyotni rivojlantirishning quyidagi yoʼnalishlari mavjud: 

1. Qayta tiklanuvchi energiya manbalarini oʻzlashtirish; 

2. Chiqindilarni qayta ishlash tizimi takomillashtirish; 

3. Suv resurslarini boshqarish; 

4. “Yashil” transportni shakllantirish; 

5. Qishloq xoʻjaligida organik mahsulot yetishtirishni rivojlantirish; 

6. Uy-joy kommunal xoʻjaligida energiya samaradorligini oshirish; 

7. Ekotizimlarni saqlash, boshqaruv samaradorligini oshirish va ekoturizmni rivojlantirish; 

8. “Yashil” texnologiyalarni yaratish va sotish. 

“Yashil” iqtisodiyotni rivojlantirishning yoʻnalishlaridan biri bevosita ekotizimlar, ularni 

saqlash, samarali boshqarish hamda ekoturizmni rivojlantirishga qaratilgan. Shu jihatdan ekologik 

turizmni muhim bir tarmogʻi, tabiat bilan hamohang turizm sifatida oʻrganishimiz mumkin. 

Turizm mamlakat iqtisodiyotining muhim boʻgʻini hisoblanadi. Ayniqsa, ichki turizm va 

ekoturizm bugun koʻplab mamlakatlarda asosiy daromad manbalaridan biriga aylanib ulgurgan. 

Oʻzbekiston ham turistik-rekreatsion salohiyati yuqori, ekoturistik imkoniyatlarga boy boʻlgan 

davlatlardan biri.  Shu sababdan bugun ekoturizmni rivojlantirishga alohida eʼtibor qaratilmoqda. 

Ekologik turizm (ekoturizm) turizmning yangi va yosh yoʻnalishi boʻlishiga qaramasdan, 

oʻsish surʼati boshqa turistik tarmoqlardan 2-3 barobar jadal kechmoqda. Shu bilan birga, turizm 

sohasida ekoturizmning ulushi 15-20% ni tashkil etib, bu koʻrsatkich yildan yilga kengayib 

bormoqda. Ekoturizmning maqsadi turizm orqali hozirgi va kelajak avlodlarning ekologik 

xavfsizligi va barqaror rivojlanishni taʼminlashdir. Shu jihatdan, ekoturizm “yashil” iqtisodiyotning 

muhim yoʻnalishi sifatida iqtisodiy oʻsishga xizmat qiladi.   

Oʻzbekiston Respublikasi Prezidentining 2019-yil 4-oktyabrdagi PQ-4477-son qarori bilan 

tasdiqlangan 2019–2030-yillar davrida Oʻzbekiston Respublikasining “yashil” iqtisodiyotga oʻtish 

Strategiyasida iqlim oʻzgarishi oqibatlariga moslashish va ularni yumshatish, tabiiy resurslardan 

foydalanish samaradorligini oshirish va tabiiy ekotizimlarni asrash boʻyicha bir qator vazifalar 

keltirilgan. Shuningdek, 2030-yilgacha boʻlgan davrda barqaror rivojlanish sohasidagi Milliy 

maqsad va vazifalarning 15-maqsadi “Quruqlik ekotizimlarini himoyalash va tiklash, ulardan 

oqilona foydalanishga koʻmaklashish, oʻrmonlardan oqilona foydalanish, choʻllanishga qarshi 

kurashish, yerlarning yemirilishini toʻxtatish va ortga qaytarish, bioxilma-xillikning yoʻqolib ketish 

jarayonini toʻxtatish”dan iborat. Bu esa oʻz navbatida, hududlarning turistik-rekreatsion 

imkoniyatlaridan samarali foydalanish va ekoturizmni rivojlantirishtirish bilan bogʻliq. 

Bugungi kunda ekoturizmning rivojlanish yoʻnalishlari va istiqbollari tabiat qonuniyatlari va 

geotizimlar barqarorligi bilan bogʻliq holda shakllanmoqda. Mamlakatimizning tabiiy-iqlim 

sharoiti, rekreatsion resurslari ekologik turizmni har bir hududga mos ravishda rivojlantirishga 

imkoniyat yaratadi. Bugungi kunda muhofaza etiladigan tabiiy hududlarda ekoturizmni tashkil 

etishga eʼtibor qaratilmoqda. Maʼlumot oʻrnida taʼkidlash lozimki, yurtimizda 6 ta davlat 

qoʻriqxonasi, 1 ta majmua (landshaft) buyurtma qoʻriqxonasi, 5 ta davlat milliy tabiat bogʻi, 11 ta 

davlat tabiat yodgorliklari, 12 ta davlat buyurtma qoʻriqxonalari, 1 ta davlat tabiiy pitomnigi, 2 ta 

davlat biosfera rezervati, 1 ta milliy bogʻ, shuningdek, 71 ta oʻrmon xoʻjaligi va 5 ta ov xoʻjaliklari 

mavjud. 

Oʻzbekistonda “yashil” iqtisodiyot shakllanishi sharoitida ekologik turizmni rivojlantirishning 

asosiy yoʻnalishlari quyidagilardan iborat: 

1) mamlakatimizdagi har bir hududning tabiiy sharoiti va imkoniyatlaridan kelib chiqib, 

ekoturistik master-rejalarni ishlab chiqish; 

2) ekoturizmga “yashil” investitsiyalarni keng jalb qilish; 

3) “Chorvoq” erkin turistik zonasi, “Zomin” turistik-rekreatsion zonalarida turizm 

infratuzilmasini takomillashtirish; 

4) mamlakatimizdagi yirik ekoturistik maskanlarga xorijiy va mahalliy sayyohlar eʼtiborini 

jalb qilish; 

5) hududlarning tabiiy sharoiti va resurslaridan oqilona foydalangan holda aholi bandligini 

taʼminlash va kambagʻallikni qisqartirish; 

6) ekoturistik maskanlarda raqamli texnologiyalardan foydalangan holda turistik xaritalar va 

belgilardan foydalanish; 

7) ekoturistik maskanlarda atrof-muhit muhofazasiga jiddiy eʼtibor qaratish va bu borada 

ekologik nazoratni kuchaytirish. 

XULOSA 

Xulosa sifatida aytadigan boʻlsak, Oʻzbekistonda “yashil” iqtisodiyotga oʻtishda va Barqaror 

rivojlanish sohasidagi Milliy maqsad va vazifalarni amalga oshirishda ekologik turizmning oʻrni va 

ahamiyati yuqori. Tabiat bilan hamohang holda rivojlanadigan bu yoʻnalishda hali amalga 

oshirilishi kerak boʻlgan ishlar talaygina, foydalanilmayotgan imkoniyatlar ham koʻp. Shu jihatdan, 

ekoturizmni “yashil” iqtisodiyotning muhim bir tarmogʻi sifatida rivojlantirish, sohaga ilgʻor xorijiy 

tajribalarni va innovatsion texnologiyalarni jalb qilgan holda mamlakatimizning ekoturistik imidjini 

shakllantirish asosiy vazifalarimizdan biri hisoblanadi. 

